
Aмбасадорот Волерс на Меѓинародниот ден на човекови 

права   

На 9 декември, амбасадорот на САД, Пол Д. Волерс се придружи 
на одбележувањето на Меѓународниот ден на човекови права на 
Правниот факултет на Универзитетот Св. Кирил и Методиј во 
Скопје. Пред студентите и професорите, амбасадорот зборуваше 
колку е важно да се штитат и унапредуваат фундаменталните 
права и слободи. Тој истакна дека човековите права се основа за 
слобода, мир, правда и развој.  
 
 

----------------------------------------------------------------------------------- -------------------------------------------------------------------- 
 
Говор на амбасадорот на САД Пол Д. Волерс 
 
9 декември 2011 
 
Добро утро, 
 
За мене претставува вистинска привилегија што зборувам денес тука, во овој универзитет, и среќен сум 
што се наоѓам тука. Би сакал да му се заблагодарм на проф. др. Борче Давитковски што ме покани да ви 
се обратам  денес. Навистина ми претставува чест и голема одговоросност да ви се обраќам на денот кога 
се оддава признание на сите поборници за човековите права ширум светот.   
Дозволете ми да започнам со презентирање на еден предуслов - човековите права се основата за 
слобода, мир, правда и развој. Освен што обезбедуваат достоинство и безбедност за граѓаните, 
човековите права носат странски инвеститори, работни места и туристи во различни земји во светот, како 
што е  Македонија и други земји. 
  
Да се вратиме назад на почетокот на движењето за човекови права, кое започна пред повеќе од 60 години 
на 10 декември 1948, кога по ужасите на Втората светска војна, светските лидери објавија нова рамка на 
права, закони и институции кои ќе можат да го исполнат заветот за “никогаш повеќе.” Тие ја потврдија 
универзалноста на човековите права преку Унивезалната декларација и преку неколку законски договори 
што имаа за цел да се борат против геноцидот, воените злосторства и тортурата, и да се спротивстават на 
дискриминацијата против жените и расните и религиозните малцинства. Значи, во 3 часот наутро на 10 
декември 1948 по речиси две години пишување и по една долга вечер дебатирање, претседателот на 
Генералното собрание на ОН повика на гласање на последната верзија на текстот. Четириесет и осум 
нации гласаа за, осум беа воздржани и ниедно не гласаше против. Тогаш се роди Универзалната 
Декларација. Таа прогласува една едноставна, моќна идеја: Сите луѓе се раѓаат слободни и со 
рамноправни права и достоинство. Со декларацијата се појасни дека правата не се доделени од владите; 
тие се стекнати со самото раѓање. Не е важно во која земја живееме, кои се нашите лидери, или кои сме 
ние. Имаме права затоа што сме луѓе. И бидејќи имаме права, владите се обврзани да ги заштитат.  
За време на 63 години од усвојувањето на оваа декларација, многу нации постигнале напредок во 
претворањето на овие права во реалност. Чекор по чекор, паднаа сите бариери што ги спречуваа луѓето 
да уживаат целосна слобода, да го искусат целосно достоинството, и придобивките од хуманоста. Во 
многу земји, се укинаа рацистичките закони, се укинаа сите законски и социјални практики што ги 
потиснуваа жените во граѓани од втора класа, и по мирен пат беше обезбедена можноста за религиските 
малцинства да можат да ја практикуваат својата вера.  

Во повеќето случаи, овој напредок не беше постигнат лесно. Луѓето се бореа, организираа настани и 
кампањи во јавни плоштади и приватни простори со цел да си сменат не само законите, туку и срцата и 
менталитетот на луѓето. И глагодарение на работата на тие генерации, милиони поединци чии животи беа 
стеснати од неправдата, сега може да живеат послободни и да учествуваат во политичкиот, економскиот и 
социјалниот живот на нивната заедница.   
   
Во Соединетите Држави, а особено во Стејт Департаментот, човековите права претставуваат приоритет 
365 дена во годината. Затоа вложуваме толку голем труд во нашиот годишен Извештај за човекови права. 
Во Америка е општо признаено дека почитувањето на човековите права на сите поединци е клуч за 
создавање на една витална и мирна демократија со економски можности за сите. Америка, иако се не е 
совршено, се труди да биде водич за човекови права ширум светот.  
 
Тргнувајќи од тоа, напорите за обезбедување на човековите права за сите е постојано патешествие кое 
секогаш може да се подобри. Во САД, ние продолжуваме да работиме на прашања поврзани со 
човековите права на многу нивоа, од федерално, државно и локално ниво, до училишта, религиозни групи 
и социјални организации. Денес би сакал да споделам со вас само неколку примери за работата во 
областа на човековите права во Америка, како и да го илустрирам напредокот овозможен благодарение на 
почитувањето на човековите права.  
 
Во САД, на федерално ниво имаме закон за Еднакви можности за вработување (ЕМВ), кој е сличен со 
Законот против дискриминација на Македонија. Овој закон им овозможува на вработените да се борат, на 
нивните работни места, против дискриминацијата врз основа на пол, етничка припадност, возраст и 
национална припадност. Индикациите на таков вид дискриминација може да вклучува пропуштени 
унапредувања, одбиени барања за одмори, и исклучување од посебни проекти и патувања, кои може да 
придонесат кон непријателска околина на работното место, со намалена продуктивност и ниска 
мотивација. Сите работодавачи во САД се обврзани да го почитуваат овој закон и сите федерални агенции 
имаат канцеларии за Еднакви можности за вработување (ЕМВ) кои го следат спроведувањето на овој 
закон. Доколку еден вработен чувствува дека тој/таа е жртва на дискриминација, тој или таа може да се 
обратат до канцеларијата за ЕМВ и да побараат помош. Во таков случај, канцеларијата за ЕМВ има рок од 
30 дена да се потруди да го реши случајот преку неформално советување или преку професионално 
посредување. Доколку случајот не се реши, оштетениот може да поднесе формална жалба до Комисијата 
за еднакви можности за вработување, која е независна организација составена од судии кои решаваат 
дали има појава на дискриминација. Ако судијата одлучи дека е направена дискриминација кон 
вработениот, работодавачот е обврзан да постигне договор со оштетениот, што може да вклучи 
унапредувања, професионална обука, отпуштање на одговорното лице или пак, во крајни случаеви, да 
изврши иплаќање на отштета. Освен тоа, секој работодавач во Америка што има над 15 вработени е 
задолжен еднаш годишно да организира обука за законите и процесите на ЕМВ.  
 
Можеби се прашувате зошто еден закон за Еднакви можности за вработување е толку значаен. Причината 
е доста едноставна. Вработените кои се чувствуваат безбедни на нивните работни места работат подобро 
од тие што не се чувствуваат толку сигурни. Кај вработените кои се чувствуваат безбедни и почитувани 
има помалку можности да не отсуствуваат од работа поради наводни здравствени проблеми, а тоа 
резултира со повисока продуктивност и поголеми економски можности. И, се разбира, тоа едноставно е 
исправно, да се заштитат индивидуалните права што ни припаѓаат од самото раѓање.  
 
 Иако владата сигурно игра клучна улога во унапредувањето на човековите права, движењата во 
цивилното општество и невладините организации се од суштинско значење во пренесување на пораката и 
повикување на луѓето во акција. Проектот Поларис е една од стотиците невладини организации кои 
работат во областа на човековите права во САД. Оваа организација има бесплатна телефонска линија за 
пријави, каде граѓаните може да се јават и да дадат информации за потенцијални жртви на трговијата со 
луѓе. Тие пријави потоа се пренесуваат до локалните власти за понатамошна истрага. Во 2010 година, 
оваа линија примила 11.800 повици, што резултираше во спасување на стотици жртви на трговијата со 
луѓе. Некои од овие жртви добија последователен третман или законска помош, или престојуваа во 
центарот за жртви раководен од Поларис.  
 
Но, работата на Проектот Поларис не запира тука. Поларис исто така нуди широк спектар на обуки за 
различни теми, од обуки за препознавање на жртви, до обуки за примена на законот и одбрана на 
човековите права. Веб страната на овој проект нуди предлози за начинот како да се подигне свеста за ова 
прашање. Пред Сенатот, се бори за подобри закони и нуди партнерство за обучубање на идни лидери за 

трговијата со луѓе. Ефективноста на Проектот Поларис е признаена од федералната влада, која сега 
соработува со Поларис и други невладини организации во изработката на материјали за обука. Работата 
на организациите како што е Проектот Поларис им помага на сите поединци и ги оспособува да живеат без 
страв дека нивните основни права ќе бидат загрозени, како и да можат да го придонесат својот целосен 
потенцијал во општеството. Овој проект им помогнал на илјадници семејства да го надминат хоророт на 
трговијата со луѓе и спасил многу други од сексуална експлоатација. Користењето на пристап што покрива 
повеќе насоки резултираше со усвојување на закони што најдобро можат да ја спречат трговијата со луѓе. 
Преку директно инволвирање на невладините организации што работат со жртви на трговијата со луѓе, 
Конгресот може да подготви закони кои предвидуваат финансирање на програми што се ефективни во 
борбата против трговијата со луѓе. 
 
Да се подготват закони и да им се помогне на жртвите не е доволно. За да се постигне вистински напредок 
во однос на човековите права, сите граѓан, почнувајќи од децата, мора да се едуцираат за заштитата и 
подобрувањето на човековите права. Оваа година, Унијата на наставници на Њујорк воспостави 
партнерство со Центарот за правда и човекови права Џон Ф. Кенеди со цел да се изготви наставен план за 
средни училишта за подобрувањето и заштитата на човековите права. Наставниот план користи примери 
од книгата “Кажи и ја вистината на моќта” со цел да ги инспирираат учениците да најдат начини за 
подигање на свеста за значајноста на човековите права. Преку видеа, играње на улоги и слики учениците 
учат за жртвите на злоупотребата на човековите права. Преку прашања, сесии за собирање идеи и 
презентации, учениците подготвуваат стратегии за решенија, и тоа не само во нивните училишта, туку исто 
така и во заедниците во кои живеат. Ако едно дете уште од рана возраст учи за значајноста на човековите 
права, тоа дете кога ќе порасне има поголема можност да стане бранител на човековите права и може да 
го препознае својот потенцијал за придонес во општеството. Децата што учат за значајноста на човековите 
права ќе развијат чувство што е добро, а што е лошо. Поголеми се и шансите овие деца во иднина да го 
почитуваат законот. На нивните работни места, тие ќе создадат атмосфера која ќе им овозможи на сите 
вработени да бидат продуктивни.  
 
Ова се само неколку од стотина активни иницијативи во САД за човекови права. Ваквите иницијативи им 
овозможија на САД да ги надминат сите неправди од минатото и да станат општество кое придобива од 
вклучувањето на сите поединци во рамки на своите граници. Напредокот во надминувањето на 
незаконската дискриминација и зајакнувањето на универзалноста на човековите права не може да се 
постигне преку ноќ. Напредокот е во пораст, а почнува со влијание на поединците, еден по еден.  За да се 
постигне ова, потребен е пристап на повеќе нивоа. Постојат многу предизвици, и затоа Стејт Департментот 
постојано бара партнери да ја развие каузата за човекови права ширум светот.  
 
Важно е, се разбира, сите, вклучувајќи не и нас самите, да сносиме одговорност за универзалните 
стандарди на човековите права. За првпат годинава, Соединетите Американски Држави, во нашиот 
годишен Извештај за трговија со луѓе, рапортираа за нашата земја. Исто така, преку Обединетите Нации, 
учествувавме во Универзалниот периодичен преглед на податоци за човекови права во нашата земја. 
Државниот секретар Клинтон рече: “Ако се сметаме себеси за одговорни, ние го зајакнуваме нашиот 
морален авторитет да побараме од сите влади да ги почитуваат обврските што произлегуваат од 
меѓународните закони.” Ние бараме и другите земји да постапат исто.  

Борбата за човекови права почнува со постојано објаснување на значајноста на оваа борба. Ме охрабрува 
работата што се врши во целиот свет, честопати поддржана со американски ресурси. Граѓаните на 
различни земји од светот, вклучувајќи ги и тие на земјите од Балканот, зборуваат за човековите права и 
бараат измени. Секоја земја од регионов со ентузијазам ги усвојуваат законите за човекови права, 
почнувајќи од тие против дискриминација, до закони што забрануваат клеветење или закони за правата на 
малцинствата.  

Но, усвојувањето на законите е само еден дел од решението. Законот е само парче хартија додека не се 
финансира и спроведе добро. Да се формира Комитет против дискриминација звучи одлично, но 
Комитетот не може да даде резултати без буџет за персонал. Слободата на изразување не може да 
постои кога новинарите се плашат од прекршочни санкции или високи парични казни затоа што одговорно 
го искажале своето мислење.  Странските компании нема да инвестираат ако не можат да бидат сигурни 
дека правниот систем ќе биде праведен кон нив. Одговорноста за да го препознаат ова и да работат во 
насока на почитување на човековите права и обезбедување на ресурси за спроведување на законот им 
припаѓа на граѓаните на Македонија.  

Да се превземат мерки за да се заштитат човековите права е предизвик што секоја земја и секој човек во 
светот треба да го направи, дури и кога тоа е тешко. Лесно е да се направат закони за човекови права; 
вистинскиот предизвик е тие закони да се спроведат. Децата мора да се научат уште од рана возраст за 
значајноста на владеењето на правото, а владите мора да ги прифатат мислењата на другите, дури и кока 
не се согласуваат со нив. Ние мора да прифатиме дека понекогаш добрите намери не носат добри 
резултати. Владите мора да се заложат дека повторно ќе се обидат се додека не се постигне најдобриот 
резултат. Сите ние треба да ги браниме човековите права, рамо до рамо со граѓаните кои се борат за 
почит и достоинство. Со тоа го зајакнуваме нашето општество, нашата безбедност и благосостојба бидејќи 
злоупотребата на човековите права може лесно да доведе до други опасности, како што се хуманитарни 
кризи и вооруженото насилство. Се надевам дека секој од вас ќе му се придружи на својот сограѓанин во 
Македонија за да работат во насока на почитување и спроведување на владеењето на правото, со цел да 
се создадат доволно економски можности и стабилност од кои секој граѓанин на оваа земја ќе има 
придобивки. Ние сите треба да запамтиме дека, без разлика од каде доаѓаме, човековите права се темел 
на слободата, мирот, правдата и развојот.  

 

 


